
				Halaman ini telah diuji baca
Kan iyo bujang nan baduo, karajo apo nan dapek, kadangkadang mambalah kayu, kadang-kadang mambaok tapuang, apo karajo indak mamantang, pandai babaua samo gadang.

Indak lamo bacampua jo urang nan banyak, dapek baso jo basi, sarupo urang basobat lamo, banyak pulo bagarah-garah, bagarah-garah pasobatan, surang tidak bahati bangih, samo elok kasadonyo.

Lorong kapado urang karajo, dalam tungku masak roti, ado urang Padang urang Batak, ado urang Jawa urang Cino, urang Cino toke roti, badan tinggi paruik buncik, kapalo sulah indak barambuik.



 Urang Padang mamunta banang
 Dipunta dilipek-lipek
 Dilipek lalu dipaduo;
 Kalau dirantang inyo panjang
 Elok dikumpa naknyo singkek
 Diambiak sajo nan paguno.

